
Pak fjalë...

Kur midis nesh biseduam rreth titullit të këtij botimi, i bëra një pyetje 
bashkëpunëtorëve të mi, - Cili është dallimi thelbësor midis kërkimit shkencor 

dhe të resë? Diskutimi ynë konvergjoi në përfundimin se çdo kërkim shkencor fillon me 
një risi shkencore apo sjell diçka të re, ose më së paku është një përpjekje për njohuri 
të reja. Sidoqoftë, në këtë fushë risitë apo njohuritë e reja konsistojnë në rezultate të 
nxjerra nga studime të hollësishme, duke përdorur të dhëna të mirëdokumentuara 
dhe duke u bazuar në metoda të njohura shkencore. Kërkimi në Bankën e Shqipërisë 
i përmbush këto kritere. Ne e konsiderojmë atë si një proces që zë fill tek nevoja e 
institucionit për të patur vendimmarrjen e duhur; dhe vazhdon me përpjekjen për t’i 
bërë rezultatet e tij të dobishme edhe më gjerë se Banka. Në mënyrë të vazhdueshme 
kërkimi shkencor në Bankën e Shqipërisë ka qenë i lidhur me aktivitetet kryesore të saj. 
Ai ka ndihmuar në kuptimin dhe zbërthimin nga ana jonë të zhvillimeve në ekonomi 
dhe gjithashtu, ka ndihmuar në zbatimin e një politike monetare eficiente. 

Në Bankën tonë ky aktivitet zhvillohet i mirorganizuar dhe i përqendruar, me synim 
të vazhdueshëm optimizimin e burimeve kërkimore në Bankë. Në këtë kuadër, kemi 
ideuar e zhvilluar një skemë të kërkimit shkencor, e cila edhe për një periudhë njëvjeçare 
do të vazhdojë të jetë subjekt i diskutimeve tona. Në një të ardhme të afërt skema do 
të shndërrohet në një kornizë, brenda të cilës ky aktivitet i rëndësishëm i Bankës do të 
mbulojë këto fusha kryesore:

�. Modelimi Makroekonomik.
2. Zhvillimi dhe stabiliteti i sistemit financiar.
3. Aktiviteti ekonomik dhe cikli i biznesit.
4. Kërkime empirike në politikën monetare dhe mekanizmin e transmetimit të saj. 

Kështu, kërkimi shkencor do të arrijë të përmbushë objektivin e tij kryesor: tí shërbejë 
vendimmarrjes në Bankën e Shqipërisë, por edhe ekonomisë në përgjithësi. 

Është edhe për këtë arsye, që ky periodik do të përcjellë në publikun e interesuar, 
rezultatet e punës kërkimore në Bankën e Shqipërisë, në mënyrë të rregullt. 

Guvernatori

Të reja shkeNcore Në BaNkëN e shqiPërisë

hyrje

Ky është një botim i ri që do të 
publikohet nga Banka e Shqipërisë, 
dedikuar kryesisht njerëzve që merren 
me kërkimin shkencor, brenda dhe jashtë 
Bankës por edhe të gjithë atyre që në 
punën e përditshme, u intereson kjo 
fushë. Nëpërmjet tij synojmë të njohim të 
gjithë të interesuarit me punën kërkimore 
që zhvillohet në Bankë dhe dobishmërinë 
e saj në vendimmarrjen e Bankës, e më 
gjerë. 

Përmbajtja është ideuar e tillë, që të japë 
informacion të përmbledhur mbi kërkimin 
e ri në Bankë dhe njëkohësisht, të risjellë 
në vëmendjen e të gjithë të interesuarve, 
çfarë është bërë në të kaluarën e afërt.

Botimi do të shpërndahet sipas të njëjtës 
listë të materialeve të diskutimit. Kjo nuk 
përjashton mundësinë, që çdo i interesuar 
tí drejtohet Bankës së Shqipërisë për t’iu 
shtuar përfituesve të saj.

Seminari i të premtes është risia e dy 
viteve të fundit në Bankën e Shqipërisë. 
Që prej janarit të vitit 2007, Departamenti 
i Kërkimeve në Bankën e Shqipërisë, 
organizon aktivitetin e quajtur “Seminari 
i të Premtes ”. Ky seminar fton të gjithë 
nëpunësit e Bankës së Shqipërisë, kërkuesit 
e sferës akademike dhe të institucioneve 
të tjera financiare, kërkimore dhe 
shkencore, të prezantojnë dhe diskutojnë 
me njëri- tjetrin punët e tyre kërkimore, 
teorike dhe empirike. Aktiviteti ofron një 
mundësi të mirë për të përforcuar dhe 
lehtësuar komunikimin ndërmjet Bankës së 
Shqipërisë, universiteteve, institucioneve 
kërkimore dhe shkencore që analizojnë 
zhvillimet ekonomike në Shqipëri, si edhe 
për të ndihmuar në tejçimin e njohurive 
nga studiuesit tek vendimmarrësit.

i. semiNari i Të PremTes 

Seminari zhvillohet për çdo dy javë në 
mjediset e Bankës së Shqipërisë dhe ka 
një ndërprerje dymujore gjatë muajve 
korrik dhe gusht. Ai zë një hapësirë kohore 
prej 60- 90 minutash dhe koha e vënë në 
dispozicion të çdo autori, për prezantimin 
e materialit është rreth 30-40 minuta. 
Pjesa e mbetur shfrytëzohet për pyetjet dhe 
komentet mbi materialin e prezantuar. 

Deri në dhjetor 2008 në këtë seminar 
janë prezantuar 26 tema nga 27 persona. 
Kryesisht nga punonjësit e departamenteve 
të ndryshme të Bankës së Shqipërisë, në 
pjesën më të madhe të rasteve prej atij të 
Kërkimeve dhe të Politikës Monetare. 

Materiali më i fundit i prezantuar 
në Seminarin e të Premtes është ai me 

Përmbajtja:

I. Seminari i të premtes.
II. Punët kërkimore të sapopublikuara.
III. Artikuj dhe materiale diskutimi në proces.
IV. Artikuj, intervista, fjalë të drejtuesve e punonjësve të Bankës, të botuara në shtypin e 

përditshëm.
V. Të ndryshme. 

temë: “Indekset e Eurozonës; Një model 
i ri për matjen e pavarësisë së bankave 
qendrore në Eurozonë”, nga Arta Pisha, 
Departamenti i Statistikës. 

Qëllimi i këtij materiali është prezantimi 
i katër indekseve specifike sasiore, për 
matjen e pavarësisë së bankave qendrore 
të vendeve pretendete për t`u anëtarësuar 
në Bashkimin Monetar Evropian, (BME) 
mbështetur në kriteret e përcaktuara në 
Kushtetutën e Bashkimit Evropian (BE).

Kriteret e përcaktuara nga BE për 
pavarësinë e bankave qendrore, u 
konsideruan si shkalla më e lartë e pavarësisë 
së bankave qendrore pretendente për në 
BE dhe u vlerësuan me vlerën maksimale 
1. Vlera e indekseve të propozuara varion 
nga 0 në 1. Kur legjislacioni nuk siguron 
pavarësi të lartë për bankën qendrore, 
indeksi merr vlera që shkojnë drejt zeros 
dhe e kundërta, kur siguron pavarësi më të 
lartë vlerat shkojnë drejt njëshit. 

Indekset e propozuara janë indekse 
de-jure. Ato bazohen mbi kritere të 
mirëpërcaktuara nga BE, ndryshe nga 
indekset e tjera që bazohen mbi kritere 
të përcaktuara nga vetë autorët që i kanë 
ndërtuar. Parakushtet e integrimit në BME 
për pavarësinë e bankave qendrore, janë 

baza mbi të cilën janë ndërtuar “Indekset 
e Eurozonës”, përkatësisht: (i) indeksi 
i pavarësisë funksionale, (ii) indeksi i 
pavarësisë institucionale, (iii) indeksi i 
pavarësisë së personelit, (iv) indeksi i 
pavarësisë financiare buxhetore. 

Në rastet kur, në legjislacionin e BE-së 
nuk ka përcaktime për drejtime specifike të 
pavarësisë së bankave qendrore, autori ka 
përcaktuar kritere të tjera të cilat shërbejnë 
për krahasimin e shkallës së pavarësisë 
midis vendeve pretendente për në BME. 

Indekset e ndërtuara u përdorën për 
matjen e pavarësisë së bankave qendrore 
të vendeve të Evropës Juglindore, 
të cilat janë vende pretendente për 
t’u anëtarësuar në BE, përfshirë dhe 
Shqipërinë. Rezulatet e marra treguan që 
Banka e Shqipërisë karakterizohet nga një 
shkallë e lartë e pavarësisë funksionale, 
si dhe e asaj institucionale (përkatësisht 
0.85 pikë dhe 0.92 pikë), pra shumë 
pranë kritereve të Bashkimit Evropian. 
Materiali sugjeron edhe përmirësime të 
rëndësishme të legjislacionit aktual për 
Bankën e Shqipërisë, që duhet të bëhen 
në të ardhmen, për të rritur pavarësinë 
buxhetore, si dhe pavarësinë e personelit, 
të cilat rezultuan përkatësisht në nivelet 
0.43 pikë dhe 0.4 pikë. 

ii. PuNëT kërkimore Të saPoPuBlikuara

1.“maTja e fuNksioNeve Të imPorT 
eksPorTiT Në shqiPëri”. ilir vika 
DeParTameNTi i kërkimeve. 
(tekst i plotë)

Ky material diskutimi përdor një 
model të korrektimit të gabimit, me 

qëllim matjen e elasticitetit të flukseve 
të importit/eksportit të mallrave drejt/
nga Shqipëria kundrejt kërkesës së 
brendshme (së huaj) reale, zhvillimeve në 
çmimet relative në vend dhe në botë, si 
dhe luhatjeve në monedhën vendase. Ky 
model ka për qëllim të identifikojë nëse 

http://www.bankofalbania.org/web/Matja_e_funksioneve_te_Import_Eksportit_ne_Shqiperi_5347_1.php?kc=0,22,12,0,0

flukset tregtare reagojnë në mënyrë të 
ndryshme ndaj variablave të mësipërm në 
periudhën afatgjatë dhe atë afatmesme. 
Elasticitetet e përftuara të tregtisë 
nevojiten për parashikimin e flukseve të 
ardhshme tregtare, si dhe i ndihmojnë 
vendimmarrësit për të zgjedhur midis 
politikave tregtare ose alternativave të 
zhvlerësimit të kursit të këmbimit, me 
qëllim përmirësimin e bilancit tregtar të 
mallrave.

2. “Përçimi i kursiT Të këmBimiT 
Në shqiPëri: eviDeNcë Nga 
vekTorëT auToregresivë” 
valeNTiNa semi Dhe kloDiaNa 
isTrefi .  DeParTameNTi  i 
kërkimeve Dhe DeParTameNTi 
i PoliTikës moNeTare. 
(tekst i plotë)

Në këtë material vlerësohet masa dhe 
shpejtësia e përçimit të lëvizjeve të kursit 
të këmbimit në çmimet e konsumit në 
Shqipëri, me anë të modeleve me vektorë 
autoregresivë, VAR. Rezultatet tregojnë 
se, në përgjithësi, për periudhën 1996-
2006, përçimi i kursit të këmbimit në 
çmimet e konsumit në Shqipëri paraqitet i 
shpejtë dhe pothuajse i plotë. 

Ndërkohë, analiza e përçimit në periudha 
të veçanta nxjerr në pah paplotësinë dhe 
rënien e tij, pas viteve 2000. Si justifikues 
të kësaj sjelljeje evidentohen zhvillimet 
në strukturat e tregut, stabiliteti i lekut, 
mjedisi inflacionist dhe besueshmëria në 
Bankën e Shqipërisë. 

Megjithatë, kjo nuk do të thotë se 
zhvillimet në kursin e këmbimit nuk kanë 
më rëndësi për formimin e çmimeve të 
konsumit në Shqipëri. Kjo analizë tregon 

që efekti i kursit të këmbimit në çmime 
nuk është më lehtësisht i kapshëm nga 
analiza e drejtpërdrejtë e të dhënave të 
çmimeve dhe të kursit të këmbimit. Në këto 
kushte, autoriteti monetar duhet të jetë i 
vëmendshëm dhe të zgjedhë reagimin e 
duhur, ndaj lëvizjeve në kursin e këmbimit 
të lekut. Në qoftë se në të ardhmen do të 
rritet luhatshmëria e lekut, ne nuk kemi 
garanci që reagimi i ekonomisë dhe i 
çmimeve të konsumit në veçanti, nuk do 
të ndryshojë. 

3. “maTje Të reja Të iNflacioNiT 
Bazë: PërDorimi i Tyre Në 
Parashikim Dhe aNalizë”. 
eveliNa çeliku Dhe raiNa 
hoxholli. DeParTameNTi i 
PoliTikës moNeTare.
(tekst i plotë)

Praktika e matjes së inflacionit bazë, 
ofron një spektër të gjerë metodash. 
Por a ekziston një metodë perfekte dhe 
universale për matjen e tij? Deri më sot nuk 
është konkluduar në një të tillë. Zgjedhja 
e metodës mbi bazën e së cilës arrihet 
një seri e përshtatshme për inflacionin 
bazë, është një pikë e debatueshme në 
rrethet akademike e në ato të bankierëve 
qendrorë. 

Bankat qendrore përdorin matje të 
ndryshme të inflacionit bazë në varësi 
të faktit: (i)nëse ato kanë për objektiv 
final inflacionin bazë apo atë total; (ii) 
nëse e përdorin apo jo atë në procesin 
e parashikimit të inflacionit total. Në 
të gjitha rastet, synohet të zgjidhen ato 
metoda që informojnë në mënyrën më 
të qartë të mundshme vendimmarrësit, 
agjentët ekonomikë dhe publikun e gjerë 
mbi prirjen afatgjatë të inflacionit. 

http://www.bankofalbania.org/web/Percimi_i_kursit_te_kembimit_ne_Shqiperi_Evidence_nga_vektoret_autore_5348_1.php?kc=0,22,12,0,0
http://www.bankofalbania.org/web/Matje_te_reja_te_inflacionit_baze_Perdorimi_i_tyre_ne_parashikim_dhe_5346_1.php?kc=0,22,12,0,0

Ky studim sjell argumente në lidhje me 
diskutimet e vazhdueshme në Bankën 
e Shqipërisë mbi temën e parashikimit 
të inflacionit dhe më konkretisht, mbi 
atë të përdorimit të inflacionit bazë për 
parashikim. Në këtë punim paraqitet një 
set i pasuruar matjesh për inflacionin 
bazë. Për secilën matje jepen në mënyrë të 
përmbledhur metodologjitë, përparësitë 
dhe problemet përkatëse. 

Në vijim, në bazë të rezultateve të disa 
kritereve statistikore, të testeve mbi shkallën 
e persistencës së komponentes bazë, të 
aftësive parashikuese të matjeve të inflacionit 
bazë për inflacionin total, bëhen përpjekje 
për të evidentuar matjet më optimale për t’u 
përdorur në rastin e Shqipërisë. 

Mbështetur në një proces vlerësimi të 
plotë, në këtë material paraqiten modele 
parashikimi të matjeve të ndryshme 

të inflacionit bazë duke u eksploruar 
mundësia që nëpërmjet tyre, të përftohet 
një parashikim sa më i saktë për inflacionin 
total. Duke bërë një balancë të përparësive 
dhe problemeve të alternativave të matjeve 
të ndryshme të inflacionit bazë, konkludohet 
se matja më e përshtatshme – që njëherësh 
përmbush kriteret statistikore dhe mundëson 
parashikimin e inflacionit total – është 
ajo e përjashtimit të përhershëm të disa 
artikujve nga shporta. Ky model preferohet 
të aplikohet gjerësisht nga banka të 
ndryshme qendrore për shkallën e lartë të 
transparencës dhe për kuptueshmërinë më 
të mirë nga ana e publikut. 

Studimi konkludon me propozime 
konkrete në lidhje me përfshirjen e 
informacionit mbi matjet e inflacionit 
bazë në analizat periodike të Bankës së 
Shqipërisë mbi zhvillimet në ekonomi dhe 
në fushën e çmimeve në veçanti. 

iii. arTikuj Dhe maTeriale DiskuTimi Në Proces

Në këtë periudhë, puna kërkimore 
në Bankë është e fokusuar në drejtim 
inflacionit dhe tregut financiar. Ndërkohë, 
më pranë përfundimit e diskutimit në grupin 
e ekspertëve janë temat: 

“Zhvillimi financiar dhe rritja ekonomike: 
Rasti i Shqipërisë” Elona Dushku.

“Qëndrueshmëria e inflacionit” Vasilika 
Kota.

”Vlerësimi indirekt i rrezikut të kredisë 
në Shqipëri”Hilda Shijaku dhe Kliti Ceca.

Shumë shpejt do të keni mundësi të 
ndiqni ose të merrni pjesë në tryezën e 
prezantimit të këtyre punimeve. 

v. Të NDryshme

Si rregull i përgjithshëm, materialet 
studimore jo domosdoshmërisht 
përfaqësojnë opinionin zyrtar të Bankës 
së Shqipërisë. Ato shprehin idetë dhe 
pikëpamjet e autorëve përkatës.

Materiali i parë studimor i publikuar në 
gjuhën angleze titullohet: “Comparative 
anlysis of tax systems with some countries 
of the region”, Selami Xhepa, shtator 
2000. www.bankofalbania.org. 

Materiali i parë studimor i prezantuar 
në seminarin e të premtes është: “Kërkesa 
për para në Shqipëri”, Altin Tanku, 
12.01.2007. 

“Çmimi i Guvernatorit për Diplomën 
më të Mirë”, është një konkurs i hapur, 
dedikuar studentëve shqiptarë të 
diplomuar gjatë vitit përkatës, brenda 
dhe jashtë vendit, për punë shkencore 
në çështje të lidhura me ekonomiksin 
monetar, stabilitetin financiar, integrimin 
ekonomik të Ballkanit në Evropë, 
veprimtarinë e Bankës së Shqipërisë, 
sistemin bankar shqiptar dhe ekonominë 
në përgjithësi. 

Në vitin 2008, çmimet u dhanë për 
temat:

• Çmimi i parë: Vasil Zaho, student në 
Universitetin “Middlesex Business 
School”, për temën “Efikasiteti dhe 
rritja e produktivitetit të bankave 
shqiptare nga 1996-2006”.

• Çmimi i dytë: Arens Arbana, 
student në Universitetin La 
Sapienza, Romë, për temën e 
masterit “Indeksi i Çmimit të 
Konsumatorit: Analizë e serisë 
historike në Shqipëri”.

• Çmimi i tretë: Leon Petani, student 
në Universitetin Dokuz Eylul në 
Turqi, me temën e masterit “Hyrja 
e bankave të huaja në sistemin 
bankar të vendeve në tranzicion: 
Rasti i Shqipërisë”.

Takimi i dytë rajonal: “Kërkimet 
Ekonomike në Evropën Juglindore”.

Në 13-14 nëntor 2008 në Tiranë, 
Banka e Shqipërisë organizoi takimin e 

dytë të diskutimit “Kërkimet Ekonomike në 
Evropën Juglindore”. Në të morën pjesë 
analistë dhe kërkues ekonomikë nga 7 
banka qendrore të Evropës Juglindore, 
si dhe nga bankat qendrore të Italisë, 
Polonisë dhe Turqisë. 

Në vazhdimësi të takimit të parë, në 
nëntor 2007, ky kishte si synim kryesor 
inkurajimin e bashkëpunimit dhe dialogut 
të hapur midis kërkuesve ekonomikë 
të rajonit, si dhe diskutimin e temave 
të ndryshme me interes për bankingun 
qendror. Të gjitha diskutimet dhe kritikat 
prekën në mënyrë të drejtpërdrejtë 
standardet kërkimore dhe metodat 
empirike dhe ekonometrike të përdorura. 
Ai u organizua në 5 sesione dhe përmbajti 
16 prezantime dhe diskutime rreth tyre. 

Ato u zhvilluan rreth tre temave me 
interes parësor për bankat qendrore 
në ditët e sotme: - politika monetare, 
makromodelimi dhe integrimi ekonomik 
e financiar. Për të dyja temat e para u 
mbajtën sesione të veçanta, ndërsa e fundit 
gjeti pasqyrim në disa prej materialeve të 
diskutimit, në tre sesionet e tjera. 

Sesioni i parë ishte pikërisht ai mbi 
çështje të politikës monetare. Në të u 
prezantuan 3 materiale diskutimi. I pari, 
“Mekanizmi i transmetimit monetar në 
kontekstin e shënjestrimit të inflacionit 
në Turqi, efekti i politikës monetare në 
tregjet financiare” fokusohej në pjesën 
e parë të mekanizmit të transmetimit 
monetar, nga norma bazë tek normat 
e bonove të thesarit me maturime të 
ndryshme, kursi i këmbimit dhe matje të 
indekseve të aksioneve dhe të primeve 
të rrezikut për rastin e Turqisë. Efektet 
nga komponenti i pritur dhe komponenti 
surprizë të vendimit të normës bazë, në 

ditët e publikimit të saj, ishin trajtuar të 
veçuara nga autorët. Sipas autorëve, 
efektet kryesore shfaqeshin më së shumti 
nga komponenti surprizë në normat e 
bonove të thesarit. 

I dyti “Përshtatshmëria e regjimit të 
shënjestrimit eksplicit të inflacionit: rasti i 
Shqipërisë”, dhe i treti, “Roli i agregatëve 
monetarë në politikën monetare të 
Bankës së Shqipërisë”, fokusoheshin në të 
ardhmen e kuadrit të politikës monetare 
nga Banka e Shqipërisë, duke sqaruar 
edhe kufizimet e gjetjeve të tyre si pasojë 
e cilësisë dhe disponueshmërisë së të 
dhënave. 

Sesioni i dytë diskutoi mbi çështje të 
kursit të këmbimit, si një nga kanalet e 
integrimit financiar dhe ekonomik. Në 
këtë sesion u prezantuan 2 materiale 
diskutimi. 

I pari “Kursi i këmbimit fleksibël si 
instrument stabilizues: rasti i Polonisë”. 
Konkluzionet e autores ishin se goditjet 
e kërkesës në Poloni krahasuar me ato 
në Eurozonë, kanë qenë më asimetrike 
dhe se kursi i këmbimit fleksibël zloty/
euro ka shërbyer, deri në njëfarë mase, 
si absorbues. Nëse goditjet në Poloni 
nuk bëhen më simetrike, atëhere një rritje 
fillestare e luhatshmërisë së prodhimit 
mund të vihet re pas adoptimit të euros. 

Gjithsesi, rezultatet paraqiten shumë 
sensitive ndaj specifikimit të modelit. 
Materiali i diskutimit i dytë “Vlerësimi 
i motiveve të ndërhyrjeve blerëse të 
Bankës së Shqipërisë në tregun e 
valutave”, bazohet në modele Probit dhe 
të testimit jolinear. Rezultatet tregojnë 
se devijimet e kursit të këmbimit të lekut 
nga trendi, sidomos devijimet afatgjata 

dhe më persistente, rrisin probabilitetin 
e ndërhyrjeve të Bankës së Shqipërisë. 
Ndërsa, kjo e fundit duket të ketë qenë 
më e kujdesshme në ndërhyrjet ndaj 
volatilitetit të kursit të këmbimit.

Sesioni i tretë iu kushtua çështjeve 
të sistemit bankar, si një nga fushat që 
kërkon më shumë vëmendje, sidomos 
në kushtet aktuale. Në këtë sesion u 
prezantuan tre materiale diskutimi. I pari, 
“Përcaktuesit e marzhit neto të interesave 
në sistemin bankar shqiptar” bazohet në 
një analizë të faktorëve përcaktues të 
marzhit neto të interesave, duke përdorur 
të dhëna panel, për banka individuale në 
Shqipëri dhe metodën e efekteve fikse (fix 
effects). 

Nga studimi rezultoi se marzhi neto i 
interesave, si një mënyrë e shprehjes së 
kostove dhe eficiencës së ndërmjetësimit, 
ndikohet në pjesën më të madhe të tij 
nga luhatjet e normave të interesit për 
monedhën vendase, euribor dhe më pak 
nga libor. Gjithashtu, marzhi i interesave 
ndikohet edhe nga shpenzimet operative 
të bankave, nga niveli i rezervave të 
detyrueshme që ato vendosin pranë 
bankës qendrore, cilësia e menaxhimit 
dhe shkalla e kapitalizimit të bankave. 

Materiali i dytë që u diskutua, me 
temë “Prezenca e bankave të huaja 
– eksperienca e vendeve të Evropës 
Juglindore gjatë procesit të tranzicionit”, 
kishte në fokusin e tij analizën e 
zhvillimit të sektorit bankar të këtyre 
vendeve, gjatë kalimit drejt ekonomisë 
së tregut. Një vëmendje e veçantë iu 
kushtua rolit të bankave të huaja në 
zhvillimin e sistemeve bankare vendase. 
Ndër rezultatet e studimit mund të 
përmenden se pavarësisht nivelit të ulët 

të ndërmjetësimit financiar, treguesit 
financiarë kanë shfaqur një prirje rritëse 
të qëndrueshme; bankat e huaja kanë 
dhënë një kontribut më të madh se ato 
vendase në drejtim të rritjes së aktiveve 
dhe shtrirjes së rrjetit si dhe në drejtim 
të niveleve më të larta të kreditimit. 
Pavarësisht kësaj, rezultatet empirike 
tregojnë se struktura e pronësisë nuk 
është një arsye e fortë për të pritur 
diferenca në kreditim apo ndjeshmërinë 
ndaj luhatjeve të PBB-së midis bankave 
vendase dhe të huaja. 

Në materialin e tretë “Rreziku i 
përhapjes së problemeve (contagion) 
në sistemin bankar kroat” u vu theksi 
kryesisht në rrezikun sistemik të tregut 
ndërbankar kroat dhe sidomos në 
rrezikun e kredisë. Për të matur rrezikun 
e përhapjes së problemeve, autori kishte 
zhvilluar simulime të falimentimeve 
ideosinkretike të bankave dhe goditjeve 
makroekonomike. Nga studimi rezultoi 
se përmasat e tregut ndërbankar kroat 
janë të vogla dhe mund të përshkruhen si 
një strukturë e shumëfishtë me në qendër 
paranë, ku ekspozimet dypalëshe janë 
të përqendruara vetëm në disa banka të 
mëdha. Si pasojë e cektësisë së tregut 
bankar vendas, kërkesat për përhapjen e 
problemeve të shkaktuara nga falimentimi 
ideosinkretik nuk përmbushen. Nga ana 
tjetër, edhe përhapja e problemeve që 
buron nga goditjet makroekonomike, 
mund të realizohet vetëm në rastet e 
skenarëve më të pamundur. 

Sesioni i katërt, iu përkushtua pikërisht 
makromodelimit dhe përmbante katër 
prezantime. Prezantimi i parë ofronte 
një leksion mbi nevojën e modeleve 
për një bankë qendrore dhe llojin e 
makromodeleve që duhet të ndërtohen, 

në varësi të qëllimit të përdorimit dhe të 
të dhënave të disponueshme. 

Modelet janë të rëndësishme për 
bankat qendrore, në mënyrë që të mund 
të kapin dhe kuantifikojnë informacionet 
nga një numër indikatorësh, në indikatorët 
objektivë finalë; si dhe të paraqesin këto 
informacione në mënyrë të sistemuar dhe 
integruar, për të strukturuar diskutimet 
brenda bankave qendrore dhe për 
të lehtësuar komunikimin me jashtë. 
Sipas autorit, makromodelet është mirë 
që të ndërtohen në bashkëpunim prej 
strukturave të ndryshme brenda bankave 
qendrore dhe të jenë të jenë të hapura për 
të gjithë personelin. Në të njëjtën kohë, 
është mirë të përdoren disa makromodele 
të ideuara në mënyra të ndryshme, me 
qëllim që të mund të kontrollohet saktësia 
e tyre nëpërmjet ballafaqimit. 

Gjithashtu, u prezantuan shkurtimisht 
edhe modelet kryesore të përdorura 
në Bankën e Italisë. Prezantimi i dytë, 
ishte mbi modelin makroekonometrik 
të ekonomisë së Shqipërisë, ndërtuar 
në Bankën e Shqipërisë. Ky model 
kushtëzohet në dinamikat afatshkurtra 
nga kahu i kërkesës dhe në dinamikat 
afatgjata, nga kahu i ofertës. Metodologjia 
e korrektimit të gabimeve nga ekuilibri 
(error correction) është përdorur për 
vlerësimin e ekuacioneve të sjelljes, 
ndërkohë që modeli është i pasuruar edhe 
me identitete. Modeli është i përdorshëm 
kryesisht për simulime skenarësh. 

Prezantimi i tretë kishte në fokus 
modelin e parashikimeve tremujore të 
Bankës Kombëtare të Bullgarisë. Në këtë 
model, lidhjet afatgjata janë kryesisht të 
kalibruara bazuar në kuadrin optimizues 
neoklasik, ndërsa lidhjet afatshkurtra janë 

të vlerësuara. Ekuacionet e vlerësuara 
bazohen në metodologjinë e korrigjimit 
të gabimeve sipas procedurës me dy 
hapa të Engel-Granger, ndërsa pritjet 
janë modeluar si prapashikuese. 

Prezantimi i katërt ishte mbi modelin e ri 
makroekonometrik të ekonomisë polake. 
Ky model mbart një strukturë hibride 
modelimi njësoj si edhe paraardhësi 
i tij, ndërsa paraqet një modelim më 
të detajuar të kahut të ofertës dhe një 
modelim eksplicit të pritjeve. Në ndërtimin 
e modelit janë mbajtur parasysh vetitë 
e një ekonomie në konvergjim dhe me 
ndryshime strukturore. Ai përdoret për 
projeksione të inflacionit dhe PPB-së, si 
dhe për simulime të ndryshme. 

Prezantimet e të gjitha modeleve 
përfshinë shpjegime të detajuara të 
blloqeve dhe ekuacioneve kryesore, si 
dhe rezultate nga simulime të ndryshme.

Në sesionin e pestë të këtij takimi u 
diskutuan çështje të rritjes ekonomike, 
investimeve dhe remitancave, të trajtuara 
në 4 punime. 

Materiali i parë i diskutimit, “Vlerësimi 
i funksionit të investimeve për Repubilkën 
e Maqedonisë”, përshkruan aplikimin e 
metodës Johansen të kointegrimit për 
ndërtimin e funksionit të investimeve. 
Rezultatet e vlerësimeve tregonin që 
investimet ndikohen jo vetëm nga 
kërkesa agregate, por edhe nga kostoja 
marxhinale e kapitalit, në periudhën 
afatshkurtër. 

Materiali i dytë i diskutimit, “Dinamika 
e rritjes ekonomike në rastin e Turqisë”, 
fokusohej në vlerësimin produktivitetit 
si faktor përcaktues i rritjes ekonomike, 

duke u përqendruar në efektet e faktorëve 
ciklikë dhe goditjeve të brendshme ose 
të jashtme. Autori konkludoi se burimi 
kryesor i rritjes ekonomike të Turqisë 
gjatë viteve të fundit, ka qenë akumulimi i 
kapitalit, ndërkohë që norma e punësimit 
dhe produktiviteti kanë pasur një ndikim 
modest.

Materialet e tretë dhe të katërt, 
“Përcaktuesit e remitancave: rasti i 
Kosovës” dhe “ Impakti makroekonomik i 
remitancave në Rumani”, trajtonin temën 
e dërgesave të emigrantëve dhe ndikimin 
e tyre në treguesit kryesorë të ekonomisë, 
çështje veçanërisht e rëndësishme dhe 
për ekonominë shqiptare. 

Diskutimi i tretë përpiqej të testonte teori 
të ndryshme me karakter mikroekonomik 
mbi motivimin e emigrantëve nga 
Kosova për të dërguar para në vendin 
e tyre. Autori u shpreh se qëllimet për të 
investuar dhe klima e biznesit në vend, 
ishin dy ndër faktorët me ndikim më të 
madh në remitanca. Gjë kjo që implikon 
nevojën për angazhim nga politikëbërësit 
për përmirësimin e infrastrukturës, luftën 
kundër korrupsionit etj.. Në këtë mënyrë, 
autori i sheh remitancat si kontribuese të 
rëndësishme të rritjes ekonomike, dhe 
konkludon se politikëbërësit duhet t’i 
kushtojnë vëmendje të mjaftueshme edhe 
përmirësimit të kanaleve të dërgimit, me 
synim formalizimin e tyre. 

Punimi i fundit përqendrohej në matjen 
e impaktit të dërgesave të emigrantëve 
mbi konsumin privat dhe investimet në 
Rumani. Teknika e përdorur, konsiston 
në vlerësimin e dy ekuacioneve me ARDL 
(Autoregressive Distributed Lag). Duke 
theksuar kufizimet e studimit, kryesisht si 
pasojë e serive të shkurtra kohore të të 

dhënave, autori konkludon se remitancat 
kanë pasur dhe vazhdojnë të kenë, 
ndikim pozitiv në investime dhe negativ 
në konsumin privat. 

Kjo tryezë e kërkuesve ekonomikë në 
Tiranë, u mbyll me bindjen se takime të 
tilla janë mjaft të dobishme dhe se duhet 
të intensifikohen në të ardhmen. 

